
        
            
                
            
        

    
	Ши. Аюуш

	 

	ШҮЛЭГ

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1973 онд эрхлэн хэвлүүлсэн 
“Ши. Аюуш - ТҮҮВЭР ЗОХИОЛ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШҮЛЭГ

	 

	 

	
МАНАЙ ТЕАТР

	Манай театрын зорилго болбол

	Малчин ардыг хамгаална

	Маркс Лениний сургаалыг

	Магад үнэнээр биелүүлнэ

	Дахилт:

	 

	Коминтерны зааврыг

	Хоёрдолгүй биелүүлж

	Хойшдынхоо явуулах хэрэг бүхнийг

	Холбоот улсаар үлгэрлэе

	Дахилт:

	 

	Соёл боловсролын хэргийг

	Ямагт хөгжүүлэхийг хичээе

	Шунахай харгис этгээдийг

	Шууд хүчнээр сөнөөе.

	Дахилт:

	 

	
ТА УНШСАН УУ? БИЧСЭН ҮҮ?1

	Хэвлэл гэдгийг хэрэгтэй гэж

	Хэн бүхэн мэдэх хэрэг билээ

	Хэдий тийм боловч хэвлэлээ хөгжүүлэхийн төлөөнөө

	Хэтэрхийгээр оролддоггүй нь тун гайхалтай

	Хэвлэл бол

	Соёлыг хөгжүүлэх зэвсэг

	Сонорт хүртээх хонх

	Үзэгдээгүйг илрүүлэн чадагч толь

	Үнэн бодитойг түгээгч сан мөн

	Хэн бүхэн яахан үл мэдэх билээ

	Гэтэл

	Сурлагыг ашиглаж хөгжүүлэх

	Сураагүйг тэтгэж хүмүүжүүлэх

	Соёл эрдмийг дээшлүүлэх

	Сонин сэтгүүл унших бичих

	Өөрөө ардын үүргийг

	Улсын өмнө гүйцэтгэх

	Үндэсний хувьсгалыг

	Өрнүүлэн хөгжүүлэхийг бодох нь

	Хэний үүрэг вэ?

	Аргагүй ард бидний үүрэг мөн

	Аль болох чадахаар гүйцэтгэцгээе

	Сонин сэтгүүл уншиж боловсрогтун

	Соёлын зам зэрэг хэвлэлүүдэд

	Сонирхолтой зүйлүүдийг бичигтүн.

	Сонсоогүй адил сохор мэт бүү суугтун

	Соёл боловсролын тугийг дээр өргөж

	Сонин сонин шинэ шинэ зохиол найруулгуудыг

	Олон олноор бичиж

	Улс ардын соёл боловсролыг

	Алхам алхмаар хөгжүүлэхийн төлөөнөө тэмцэгтүн

	Соёлын зам гэдэг сэтгүүлийг захигтун, уншигтун

	Түүнд уран зохиол бичигтүн бичигтүн.

	
ӨВГӨН ФЕОДАЛЫН ҮГ2

	Эрт цагт эзэн гэж байхад

	Нутагтаа ноён байв.

	Овоо тахилга болоход

	Олбог тавиулж олны дотор сууж

	Наадам цэнгэл болоход намайг хүндэлж

	Найрын эхэнд суулгаж нарийн дугараа барьж байв

	Үзсэн хүн бүр үегүй мэт нахилзаж

	Үнэн эзэн тэнгэр ноён гэж өргөмжлөгдөж байлаа

	Алт мөнгө гэдгийг авдар авдар хурааж

	Албат боолын хөрөнгөөр аятайхан ч жаргаж байлаа

	Баяр ёслол болоход бараан торгон хүрэмтэй

	Бараа бологч хиа нараа дагуулж

	Эрээн асрын дунд ихэс ноёдын хамтаар

	Эрхэм дээдсийн түшлэгийг эзэлж эвтэйхэн ч сууж байлаа.

	Харц хүний хүүхнийг хатан болгон авч

	Эрхэм биеийг эрдэнийн алт сувдаар чимэглэж

	Эзэнд айлтгаж эх дар цолоор ч шагнуулж

	Энгийн харц хатнаа эрхэм дээдсийн жаргалд оруулж

	Түнш буянтынд төгрөг мөнгөний өр тавьж

	Түм буман лангийн эд бараа авч эдлээд

	Албат боолоо авирлан зандарч байгаад

	Албан татварыг ахин ахин авч ч явлаа

	Жил бүр жинс гавьяа шагнуулж

	Жаргал цэнгэлийн дээд шатанд хүрч

	Улс орноо худалдах хэргийг угтан хүлээж аваад

	Ухасхийн оролцож улмаар биелүүлэхийн төлөөнөө тэмцэж ч явлаа.

	Удаан жилээр жаргаж ч явсан юм сан

	Урьдын хийсэн буян байх гэж бодож ч явсан юм сан

	Харин сүүлийн үед хаврын тэнгэр мэт

	Хамаг олон ардууд хамтран нийлж

	Харгис дайсан гэж үзэх болоод

	Хаад ноёд бид нар устах гэж

	Хамгийн тэргүүнд хар гайхал Сүхбаатар тэргүүнтэй

	Халхын хэдэн хөвүүд түрүүлэн удирдаж

	Хамаг олон ардыг хатган үймүүлж хувьсгаад

	Хаад ноёд бид нарыг устгах зорилгыг тавив.

	Ингээд байхад

	Эртнээс нааш эзэн болж төрөөд

	Элбэг буянтайгаар жаргаж

	Ард олныг захирч алт мөнгийг авч

	Алд биеийг зарж амар тайвнаар сууж байлаа

	Гэнэт дотроос хөдөлж гаднаас гасалж

	Хэдэн харгисуудыг устгана хэтийн замыг шулуутгана гэж

	Хол ойргүй шагшиж хөдлөөд

	Хувьсгалын замд хурдан түргэнээр орж

	Удсангүй умард зүгийн улаан оросоос тусламж авч

	Урьдын ноёд бид нарыг устгаж цэвэрлээд

	Өөрийн улсын хэргийг өөрсдөө хөдөлгөж

	Үндэсний тусгаар тогтносон улсыг байгуулцгаав.

	Ингээд байхад хөөрхий зайлуул

	Ноён явж байсан би чинь

	Нохой мэт үзэгдэх болоод

	Амьтан бүгдэд аль байдаг муугаа дуудуулж

	Ардын засгийн сонгуулиас хасагдаж

	Эрх мэдэл огтгүй болж

	Энэ тэр хүмүүст элдвээр хавчигдаж

	Хуучин сууриа алдаж хөрөнгө зоорио бараглаж

	Харгис дайсан феодал гэдэг нэртэй болж

	Олон ардад хүндгүй, орох суух газаргүй

	Орд харшаа хураагдаж одоо ч амьдрахад бэрхтэй болов

	Намайг хүн гэж үзэхгүй 

	Мал хөрөнгийг минь хурааж аваад байтал

	Манай гэрт нэгэн өдөр марташгүй хань

	Залан Шарав, Зайсан Гочоо 

	Мээрэн Жамбал, Мижид бэйс

	Донир Тавхай, Дооромбо Гунгаа

	Гүн Цэмбэл, гүжир хамба нар хүрч ирэв.

	Амар мэндээ мэдэхийн урьд ардын засгийг муулж

	Учрахын хамт урьдын байдлаа санаж ярилцахад

	Одоо яах вэ оргож зайлах уу

	Устгаж сөнөөхийг бодох уу

	Огт тэсвэрлэж чадахгүй болов гэж ярилцаж эхлээд

	Урьдын байдлыг байгуулахын төлөөнөө урьдаар бид нар

	Ухаан санаа сүвэгчилж улааны засгийг устгахыг бодож

	Хамгийн түрүүнд хайртай хань нөхдөө хэлж

	Халх монголын хилээс оргож яваад

	Японд очиж хэлээд явдлаа бүтээхийн төлөөнөө

	Банчинд бараалхаж байдал учраа тоочиж хэлээд

	Эгж ирээд эзэн хааны засгийг байгуулж

	Энэ муусайн ардуудыг эрхэндээ эгүүлэн авч

	Заяа буяны үүдийг нээгдүүлж

	Жаргал цэнгэлийн хөгжлийг хуучин хэвээр өрнүүлж

	Түншийн пүүсийг нээж

	Түм буман лангийн бараа

	Түмэн боолчуудаа захирч

	Төгрөг мөнгөө татан авч сууя гэж амаар ярилцаж гүйцэтгээд

	Хэлээр хийж бүтээгээд хэдэн нөхдийн дотроос дуртай нэгийгээ томилж

	Хэзээ явуулахыг шийдэж хэлэлцээд тарав.

	Хувьсгалын этгээдийг ховх цохин устгаад

	Хуучин сууриа эдэлнэ дээ гэж

	Хориод хоног бодож хоол унднаас гарч

	Хоорондоо хошуу холбон хуучин байдлаа хэрхэн байгуулахыг хэлэлцэж байтал

	Хань нөхдийг минь хамгаалахаас хэдийнээ барьж аваачаад

	Хамаг байдаг бидний нууц хэрэг мэдэгдэж илрээд

	Орох суух газар олдохгүй болж

	Одоо яадаг билээ гэж байтал

	 

	Ром тэмдэг хадсан дарга нар орж ирээд орон сууц

	Ор дэр хүртэл нэгжин үзэж битүүмжлээд

	Одоо явсугай гэж намайг авч одов

	Хувь заяа нь дутсан хошуу ам нь илүүдсэн минь

	Ховдог шунахай бодлого минь илэрч

	Хуулийн газар шилжээд

	Японд ч очиж чадсангүй явдал хэргээ ч бүтээсэнгүй.

	Банчинд ч бараалхаж чадсангүй байгаад

	Балагтай хэрэг болж баригдав.

	Ингээд байхад

	Хааш явснаа санаж хатан хүүхдээ бодож

	Эзэн явснаа, санаж эрхээ хасагдсанаа бодож

	Орд харшаа хураагдаж орох суух газаргүй болж

	Оргон зайлах гэж байгаад

	Осол тохиолдож баригдав

	 

	Хэрэг минь бүтэж явдал минь явцтай болсон ахул

	Хэргэм зэрэгтээ хүрч хэзээний суудалдаа сууж

	Ард иргэнээ захирч авгай хүүхдээ авчирч

	Албан татвараа хурааж аятайхан суух юм сан даа

	Одоо яая гэхэв дээ

	Ондоог бодох ч байтугай

	Уршигт хэргээс угсаат толгойгоо алдахгүйг бодъё

	Хамгаалахын гянданд гасалж суугаад

	Хамаг байдлаа тоочин илэрхийлэн мэдүүлээд

	Хийх гэсэн хэрэг багагүй

	Хэргийн холбогдол хөнгөнгүй

	Хэзээ гарахыг бодох ч байтугай

	Хэрцгий толгой хэрхэхийг мэдэхгүй болов

	Хоёр гурван жил хоригдож байгаад

	Хувь заяа тохиолдож, 

	Хувьсгалт улсын хуулийн бодлого

	Хувьсгалын баяр гэдэг болж

	Арайхийж гараад авгай хүүхдээ очиж

	Анхны зорьсон хэргээ

	Ахиж хэрхэн гүйцэтгэх билээ гэж хэлэхэд

	Үхэхээ мэдэхгүй үйлээ хүлээсэн

	Өмхөрсөн толгой чи

	Өршөөл тохиолдож өнөөдөр арайхийж гараад

	Ахиж анхны хэргийг санаж бодохыг чинь үзвээс

	Алагдахаас нааш амаа хамхиж чадахгүй толгой байна даа гэж

	Авгайдаа зандруулав

	Харц хүний хүүхэн гэдэг чинь

	Хар дотортой байдаг юм байна.

	Хайртай сэтгэлийн угаас

	Халуун зүрхний үгээ хэлэхэд

	Гутаж гунихаар гонсойж харлахаар хариулж байхыг нь

	Горьгүй цаг болсон юм байна гэж

	Гуньхран суух болов

	За одоо яах вэ зальхай толгой

	Завхарсан феодал болж залуу хөвүүдийн

	Наадам тоглоом болж шийдээд

	Нарт ертөнцөд намайг харах хүнгүй болж

	Урьдын жаргаж байсны хор

	Урт өвсөн туужуугаар туужуудуулан

	Улс орны дотор

	Урт сүүлт чоно мэт үзэгдэж

	Урвайж дарвайгаад уруул амаа хамхиж явавч

	Уушги зүрхний угт улаантныг устгаж сөнөөхийг бодсоор явна даа

	Банчин богдыг сонсож

	Бараалхах юм сан гэж бодно

	Баригдах хоригдохоос айгаад

	Бас чадахгүй юм даа

	 

	Япон гэдгийг сонсож явах юм сан гэж бодох юм

	Явж чадалгүй баригдвал яршиг болох болов уу гэж бодох юм даа

	Тэгээд хөөрхий хөгшин феодал би чинь

	Мэдээ байвал хүргээд цуурхал байвал тараагаад

	Мэргэн ноёны байдалтай хэвээр

	Айл хэсэх ажилтай ардын засгийг муулах зорилготой

	Авгай хүүхнүүдэд өөрийн суртлыг нэвтрүүлээд явж байна даа

	Хэдий тийн авч

	Хувьсгалт засгийг устгах санаа хэвээр

	Хуучин сууриндаа суух хүсэл ихтэй

	Хэрэг минь хэзээ бүтэх бол гэж

	Хий судлын өвчтэй болоод

	Хэзээ үхэхээ мэдэхгүй

	Хэсүүчлэн тэнэж явна даа.

	Арьяабал Ува маани бад мий хум.

	 

	
МОНГОЛ ОРНЫ ДОТОР гэдэг аялгуу хөдөлгөөнт шүлэг3

	Аль ч газрын хүн

	Амьдрах замыг олцгоов

	Харин халх монгол

	Дээр тэнгэр гэж бий 

	Доор газар гэж бийг мэднэ

	Дөрвөн зүг найман зовхист

	Юу юу бийг мэдэхгүй

	Одоо хаачхав хаа явах вэ?

	Бүрээ бишгүүрийн дуу (хөгжмөөр) сонстоно

	Тэр тэр гэгээн зам байна. Гэгээн зам байна

	Наашаа наашаа наашаа яваарай

	Гэтэл гэнэт

	Аюулын дуун түрхэрнэ

	(хөгжмөөр )

	Гамин Гамин Гамин цэргүүд ирлээ.

	Аюулын дуун түрхэрнэ

	(хөгжмөөр )

	Барон Барон цэрэг цагаан цэрэг

	Харав уу тэр цохилоо

	Харав уу тэр дүүжиллээ

	Тэр алж байна

	Одоо яах билээ. Хаачих билээ

	Гэнэт их бууны дуун түрхэрнэ (хөгжмөөр)

	Энэ юу вэ. Энэ яасан сайхан дуу вэ 

	(хөгжим Шивээ хиагт)

	Энэ ардын хувьсгалт нам

	Энэ жанжин Сүхбаатарын их бууны дуун

	Энэ бууны дуунаар олсон зам ёстой бидний гэгээн зам мөн

	 

	
УЛСЫН ТӨВ ТЕАТРЫН 5 ЖИЛИЙН ОЙН БАЯРТ ЗОРИУЛАН ТҮҮНИЙ ХӨГЖЛИЙГ ТОВЧЛОН ЗОХИОСОН 
«ЭНЭ БҮГД» гэдэг АМЬД сонины зохиолоос товчилсон нь4

	Үнэн гэдэг зохиол гарч өгүүлэх нь

	Үнэн гэдэг жүжиг бол

	Улсын төв театрын

	Ууган зохиол бөгөөд

	Учир утга бүрдсэн

	Уран сайхантай зохиол гэж

	Нийтээр хэлэлцэж

	Намайг хамгийн сайн жүжиг гэдэг байгаа юм даа

	Арван жил гэдэг жүжиг гарч

	Ай яана гэнэ ээ чи

	Арван жил гэдэг зохиол чинь

	Амьтан бүгд гайхдаг

	Үнэн гэдэг зохиолоос

	Өдий төдий илүү утга учир бүрдсэн

	Уран сайхантай зохиол гэж

	Улсын дотор нэр гарсан юм шүү

	Балмад хууль гэдэг жүжиг гарч

	Байзнаарай нөхөд өө, балмад хууль гэдэг зохиолыг

	Бага гэж бодно уу та нар феодалын ёсны балмад дарлалыг

	Утгачлан үзүүлсэн уран сайхан төгөлдөр

	Улсын дотор нэр гарсан

	Арван жил чи арай

	Адилтгаж чадахгүй байх аа

	Хэлбэрэл нугалаа гэдэг жүжиг гарч

	Хэрүүл хийх явдалгүй та нар

	Хэлбэрэл нугалаа гэдэг зохиол

	Хэзээнээс их алдартай

	Хэд хэдэн аймгийн ардууд

	Хэлэлцэж сонирхоод бараагүй

	Улс төрийн утга их

	Уран сайхан гэж яахын аргагүй

	Шинэ эргэлт эхлэх үед

	Шилдэг зохиолын нэг гэж

	Шинээр хөгжих байсан театрт

	Шимтэй бүтээлийг үлдээсэн

	Балмад хууль байтугай барагтай зохиол

	Бараадахгүйг та нар мэдэх үү

	Шөнийн буг гэдэг жүжиг гарч

	Сүрхий яриа гаргах явдалгүй та нар

	Шөнийн буг гэдэг зохиол чинь

	Сүртэй сайхан зохиол гэж

	Хот хөдөөгийн алдартай

	Хуулийг тэрсэлсэн хулгайч нарын

	Хорт явдлыг уудлан илрүүлсэн

	Хоёргүй сайхан

	Хэлбэрэл нугалаа та нараас

	Хэдэн хувь илүү сайхан зохиол шүү

	Өвгөн бүргэд гэдэг зохиол гарч

	Ээ хүүхдүүд минь

	Өвгөн бүргэд гэдэг зохиолыг

	Үзсэн хүн бүр гайхдаг

	Үнэхээр үзэсгэлэн төгөлдөр

	Улс төрийн утга их

	Уран сайхан тэгш

	Улсын дотор

	Умарташгүй түүхтэй зохиол байхад

	Шөнийн буг та нар

	Сүрхий яриа гаргасны хэрэггүй байх аа

	Говийн хүүхэн Гүндэгмаа гэдэг жүжиг гарч

	Горьгүй биз дээ нөхөд минь

	Говийн хүүхэн Гүндэгмаа гэдэг чинь

	Хосгүй сайхан зохиол гэж

	Хот хөдөөгүй хэлэлцсэн

	Уран сайхан ихтэй

	Улсын дотор алдартай

	Удаа дараагаар гарахад

	Улсын сонирхол буурдаггүй

	Өвгөн бүргэд та нар

	Өөр ямар ч зохиол асуухгүй байх аа.

	Харанхуй засаг гэдэг жүжиг гарч

	Харанхуй засаг гэдэг зохиолыг

	Хамаг амьтан гайхаж сонирхдог

	Харц бидний ардууд

	Харгис хатуу дарлалыг

	Яахин хүлээж байсныг

	Яруу тодорхойгоор үзүүлсэн

	Гүн гүнзгий утгатай

	Гүндэгмаагаас дээр зохиол шүү

	Учиртай гурван толгой гэдэг зохиол гарч

	Учиртай гурван толгой гэдэг зохиол бол

	Улсын дотор алдартай

	Уран сайхан аялгуутай

	Улсын сэтгэлийг хөдөлгөж чадах

	Шинээр үүсэж тарсан

	Шилдэг зохиолын нэг болох тул

	Харанхуй засаг чи

	Хаанаас ижилсэж чадах вэ.

	Би биш гэдэг жүжиг гарч

	Би биш гэдэг зохиол бол

	Гадаадын гар дахь гаслант ардын зовлонг

	Гайхамшигтай уран сайхнаар үзүүлсэн

	Учиртай гурван толгой байтугай

	Улсын дотор ижилгүй зохиол шүү

	Гурван давхар талхилт гэдэг жүжиг гарч

	Хошоод байгаарай хө та нар

	Гурван давхар талхилт гэдэг зохиол чинь

	Өөрийн орны ардуудын

	Үе үеийн дарлалуудыг

	Үлгэрлэн үзүүлж чадсан

	Үзсэн хүмүүс бүр өрөвдөж харамсахаар

	Улс төрийн чанартай

	Уран сайхнаар чимэглэсэн

	Нэг би биш байтугай

	Нэг хэсэг би биш ч

	Нэмэргүй байх аа

	Эрдэнэт соёмбын эзэн

	Эрэлхэг жанжин Сүхбаатар гэдэг жүжиг гарч

	Ээ нөхөд өө! Та нар битгий дэмий хэрүүл хийгтүн

	Эрдэнэт соёмбын эзэн эрэлхэг жанжин

	Сүхбаатар гэдэг зохиол бол

	Энэ монголын дотор алдартай

	Буурай монголын баатарлаг жанжны

	Бахтай бүтээлийг зохиож чадсан

	Гурван давхар талхилт байтугай

	Гучин давхар талхилтаас илүү зохиол шүү

	Монгол хүү гэдэг жүжиг гарч 

	Монгол хүү гэдэг зохиол бол

	Мохошгүй зоригт

	Монголын эрэлхэг жанжин Сүхбаатарын

	Монгол орны дотор бүтээсэн гавьяаг

	Утгачлан зохиож уран сайхнаар чимэглэсэн

	Улсын дотор шалгаран гарсан

	Умарташгүй түүхт зохиол байгаа юм даа.

	Халхын баатар гэдэг зохиол гарч

	Халхын баатар намайг харин сайн зохиол гэж

	Хамаг амьтан гайхаж хэлэлцээд бараагүй

	Уран сайхан нь нарийн тодорхой

	Утга учир нь гүн гүнзгий

	Монгол хүү байтугай монголын дотор 

	ижилгүй зохиол байгаа юм даа

	Хатан Долгор, гэдэг жүжиг гарч

	Хаанаас нөхөд минь

	Хатан Долгор, харц Дамдин гэдэг зохиол чинь

	Халх монголын дотор алдар гарсан

	Хамаг амьтны дур сэтгэлийг булаасан

	Хагацашгүй сайн зохиол гэж

	Хайрлагдан үнэлэгдсэн зохиол бөгөөд

	Уран сайхан учир утга төгөлдөр

	Улс төрийн онол бодлого тохирсон

	Умарташгүй түүхтэй зохиол болох тул

	Халхын баатар байтугай 

	Халх монголын дотор надаас илүү

	Алдартай зохиол байхгүй байх аа.

	Хүүхэлдэйн театр гарч

	Хүүе нөхдөө та нар

	Хүүхэлдэйн театр миний бүтээлийг мартаж байна уу

	Хүүхэлдэйн театр гэдгийг

	Хүн бүр сонирхдог

	Уран сайхан ихтэй

	Улсын төв театрт түүхтэй юм шүү

	Дуу хөгжим гарч

	Дуу чимээгээ, нөхөд өө, та нар

	Дуу хөгжмийн ажлыг орхиж байна уу

	Хөгжим ангийн уран сайхан гэдэг чинь

	Хөлжиж байсан театрт

	Хүчтэй тусламжийг үзүүлж

	Хүн бүрийн дур сэтгэлийг татагч

	Хөгжилтэй уран сайхныг орхиж болох уу нөхөд өө

	Амьд сонин гарч

	Ээ та нар амьд сониныг мартсан уу

	Амьд сонин бол

	Асар их зүйлүүдийг

	Атгын чинээ болгож

	Утгачлан товчилж зохиосон

	Уран сайхан утга учир төгөлдөр

	Ийм уран сайхныг мартаж болох уу

	Өвгөн бүргэдээс энэ бүгд чинь

	Бид бүгдийн бүтээл болох тул 

	Тэр сайн энэ сайн гэх явдалгүй бөгөөд

	Бидний нийтийн бүтээл мөн болно.

	 

	
ТӨВ НИЙСЛЭЛ ДЭЭР ТОЛИНЫ ТУЯА5

	Бор хөндийн Пүрэвжавын сэтгэл

	Богдын хүрээнээ бүжиглэх үед

	Барон гамин дайсны цэргүүд

	Ардын цэргийн хөлд тийчлэхэд

	Богдын хүрээ, Хятадын их чөлөөндөө

	Баясгалант тугийг хүлээсэн ардууд

	Буцаж зугтсан цагаан гамин

	Цахар, буриад, төвд цэргүүд

	Орж суух газар эрж ядан 

	оготнын нүх уужим тэмтэрнэ

	Улаан тугийн алтан догийн туяа 

	Тасганы овооны баруун этгээдэд тусахад

	Угтаж хүлээсэн түмэн ардын нүдэнд

	Умарт зүгээс шинэ наран мандах мэт

	Ухарч зугтсан цагаан гамингийн этгээдэд

	Уул нурж газар хөдлөх мэт болно

	Түмэн жилийн харанхуй хүрээлэнд

	Богдын хүрээ

	Торгон үсэгт улаан тугаар эвдэлж

	Ардын нийслэлийг тогтоож

	Мянган жилийн гаслант ардын хүслийг

	Нэгэн өдрийн туяагаар хангаж

	Зовлонтыг жаргаах засгийг тогтоож

	Жавхлант идэр цэргүүдээр түүнийг хамгаалуулна

	Хотын ардууд хойд зүг хүлээгээд

	Хурц шаламгай идэр цэргүүдийг ширтэхэд

	Хувьсгалт цэргийн жанжин Сүхбаатар

	Түүний тэргүүнээ товойж үзэгдэнэ

	Хувьсгал хэмээх нэгэн үг хүн бүхнээ сонстож 

	Хойд зүгээс биднийг тусална хэмээх

	Холын цуурай хувьсгалын хөдөлгөөн

	Ардын дотор хэдий нь шингэсэн байжээ.

	Ардын нийслэлд анх удаа

	Таван зуу шахам морьт цэрэг

	Асар гавьяат жанжин Сүхбаатар Чойбалсан

	Алдарт партизан Нанзад баатар нар

	Аюулт дайсныг дарсан дийлсэн тугийг дээр өргөж

	Жавхлант төгс дууныг өндрөөр нийлүүлнэ

	Ардын баясгалант магнайг тэнийлгэж

	Түмэн жилийн бухимдсан сэтгэлийг тайтгаруулна

	Хамба чойжин ламын арын чөлөөндөө

	Халхын хувьсгалт цэргүүд

	Хайрт жанжны хамтаар жагсаж

	Цог жавхланг бадруулахад

	Хамаг бүхнээр ихэд баясаж

	Ханасан сэтгэл дийлсэн тугийг хүрээлээд

	Харгис дайсны хорыг санаж

	Арааны шүдийг ихэд зуучлан занав

	Гэтэл харин түүний хажуугаар

	Гурван хоног турш үргэлжилсэн

	Гадаад улсын явган цэрэг

	Үерлэн ирэхүйеэ түмэн ард ихэд сочсон нь

	Харин бидний халуун нөхөр

	Харгисын гараас салгагч нөхөр

	Холбоот улсын хувьсгалт цэргүүд

	Хүрэлцэн ирж байсныг

	Ихэд сочсон түмэн ард бүхнээр

	Найртай сайхнаар биширч

	Номхон бор хэмээх хүндэт цолоор нэрлэн

	Угтан хүлээж аваачаад

	Нөхрийн бат тангаргийг хүлээлцэж

	Баруун гарыг барилцан

	Нэгдэл холбоог байгуулан бататгаж ёслолцон байж бөлгөө

	Энэ их гайхамшигт учралыг

	Үзэж сонирхсон Пүрэвжав

	Газрын холоос зорьж ирсэн

	Хүсэл санал ханаж

	Хөдөө нутагтаа буцаж очоод

	Хөгжсөн сэтгэлийг илчилж

	Хөндийн айлыг хэсүүчлэн явж

	Хамаг учрыг уламжлан мэдүүлжээ.

	 

	
Тэр өдрийн энэ энгэрт

	Туссан улаан туяа

	Төгс даяар монгол нийтийг

	Гэрэлтүүлэн гийгүүлж мандаад

	Тэр цагт бишрэн угтсан

	Олны баясгалант сэтгэлийг

	Энэ өдөр ихэд жаргалантайяа

	Амгалан байдалд хөгжив.

	 

	
АРДЫН ЦЭРГИЙН АНХНЫ НААДАМ ДЭЭР АЛДАРТ ЖАНЖИН СҮХБААТАР6

	Ховдын хонгор холын ард

	Өвгөн Жав өвдгөндөө хулуутай бөлгөө

	Хотны зах, хурганы бэлчээрээс

	Өөр газар явах чадалгүй

	Хойд уул урд ус

	Баруун хийдээс бусдыг огт мэдэхгүй

	Хонгорын нар, хомоолын илч

	Халуун цайнд хөгшин биеийг амруулна

	Нэг өдөр нар тунгалаг

	Тэнгэр цэлмэг дув дулаан атал

	Нөхөрлөж явсан нөгөө өвгөн

	Ням ирж өнгөрсөн явдлыг ярилцана

	Насны залуу цусны шингэн

	Тэр цагийн түүхт явдал сонирхолтой

	Найр наадам, бөх морь

	Сур шагай элдвийг тоочин хөөрөлдөнө

	Давтан давтан, хөөрөн хөөрөн

	Ярилцсан үгний нэг өнцөг буланд

	Долоон хошуу даншиг хэмээх

	Богд ханы их наадам дээр

	Довдон түрүүлж, Доной үзүүрлэж

	Ням шөвөглөсөн нэгэн түүх оролцжээ

	Түүний улмаас ардын цэргийн

	Анхдугаар наадам болохын чимээ хавчуулагдав

	Харин бүр ярьсаар байгаад

	Явна, очно, уналга хөсөг болцгоов.

	 

	Хөгшин нас, хулуутай өвдөг

	Хөшин тоормослон ихэд саатуулах боловч

	Хөсөг тэргэнд суугаад ирэхэд

	Заавал болох замтай хэрэг аж

	Хоёр өвгөн шууд шийдвэрлэж

	Сүйх тэрэг, шар тэмээ бэлтгээд

	Алжаахыг хатуужиж алсыг зорин

	Ардын цэргийн их наадмыг хүсэж

	Нутгийн айлаар буудал хийж 

	Насны хөгшинд аян хийж явтал

	Наад цаад олон амьтны

	Яриа хөөрөө наадам цэнгэл болоод

	Идэр бөх, уяа, морь

	Өдий төдий аялан амран алхуулна

	Гэтэл харин зарим хүмүүсийн

	Яриа сайшаалыг чихнээ татан чагнавал

	Цустай наадам, тулаантай наадам

	Наадам биш ямар ч юм бүү мэд

	Ер нь баахан янзгүй үг

	Яс мах халаагаад цоргиод болохгүй

	Юу ч болсон дүүрсэн хэрэг

	Явж очиж нүдээр үзэхийг эрмэлзэн

	Баруун говийн шар замыг 

	Гучин хоногт замнан аялж туулаад

	Богдын хүрээний холыг мэдэж

	Ботготой тэмээний ачийг сая таньж

	Буян-Ухаагийн өвөр бужигнасан олны

	Хүрээлэнгийн дунд буудаллан харж байхад

	Бага их олон янзын

	Асар майхан энд тэндгүй эрээлжилж

	Түмний хөл түрхэрсэн цуурай

	Туйлын ихийг яаж тоочиж барнам

	Төрийн түвшин түмний жаргалан

	Үнэхээр мөн шиг өвгөний дотор санагдаж

	Түйтгэр болсон цуурхал үгний

	Худлыг мэдэж төөрөгдсөн сэтгэлийг тайтгаруулан

	Түдэлгүй ардын цэргийн

	Анхдугаар наадмыг үзэж сонирхох болжээ.

	Хөхөл нь боогдож гэдсээ татсан

	Уяаны морьд ухасхийн тэмүүлэн зүтгээд

	Гагцхүү нэгэн соёмбо үсэгтэй

	Улаан туг түүний түрүүнд намилзана.

	Гарьд заан арслан начин

	Цол төгөлдөр идэр бөхчүүд зодоглоод

	Гар сунгаж, тахим нугалан

	Тэр талаас тэмүүлэн дэгдэн дэлэлцэнэ.

	Миний Жамба тэр бүгдийг

	Маш ихэд сонирхон баясан үзээд

	Майхны хаяанд гэдэс цадсан

	Хүүхэд мэт жаргалтай байдлаар хажуулна

	Гэв гэнэт гадуур явсан

	Хүн амьтны хөлийн чимээ ихдэж

	Гавьяат жанжин Сүхбаатар

	Гайхамшигт сургууль үзүүлэхийн цуурай долгилно

	Өвгөн Жамба өтөлсөн биеийн

	Өвдөгний хулуу өвдөхөөс ер айсангүй

	Үтэр түргэн босон харайж

	Олны цугласан их талбайд очив

	Түмний дотроос тасархай жавхлант

	Өндөр нарийхан цовоолог янзын хар хүү

	Төмөр сэлэм гарт барьж

	Тавиуртай бургас тасар бутар цавчина

	Тэр хэн бэ? Ардын цэргийн

	Жанжин Сүхбаатар мөн хэмээн ярилцана

	Түүний дараа эмээлтэй морины

	Эрчилсэн хурданд дүүлэн харайлан мордоно

	Тархи толгойгоор гозойж орхиод

	Өчнөөн төчнөөн цаг минут давхиулна

	Түргэн явдлаас гэнэт хэвтүүлж

	Хүн дүүрээд буцаж давхин зугтана

	Энэ зүйлийн сургууль бүгдийг

	Нүдээр үзсэн өвгөн Жамбаас эхлэн

	Өдий төдий цэрэг ард

	Нийт даяар ихэд бишрэн баясаж

	Эрэлхэг жанжны эрдмийн чадал

	Гайхамшиг төгөлдрийг илт нүдээр үзэж

	Идэр эр залуу цэргийн

	Баатар зориг гал мэт бадрав.

	Гавьяат жанжин Сүхбаатар

	Түүний үйлдсэн нэгэн өдрийн сургууль

	Түмэн цэргийн зориг санаачилгыг

	Нэгэн минутад хөгжөөн оргилуулж гаргаад

	Түүний нөлөө, түүний хүч

	Уламжлан халдварлаж дэвшин хөгжиж явсаар

	Төр улсын түшиг тулгуур

	Ялагдашгүй баатар зэвсэгт хүчин болов.

	Баатар хүчний баримт байдлыг

	Нэгэн зүйлийн гавьяат хэргээр илчилье

	Булан дэрсний манаанд байсан

	Байлдагч Гонгор саяхан хэрхсэн билээ.

	Балмад дайсан Япон манжийн

	Арваад тооны зэвсэг бүхий цэргийг

	Баатар зоригт ганц биеэр 

	Сөнөөн олзолж ухруулан буцааснаас гэрчлэгдэнэ.

	 

	
НӨХӨР ТА7

	Соёлын зам болон бусад хэвлэлүүдэд

	Сонирхолтой зүйлүүдийг бичнэ гэж

	Сонин сонин үг их л ярьж байсан одоо

	Сураг чимээ огтгүй чинь хэрхсэн билээ

	Байзнаарай нөхөр та

	Би тун завгүй байна шүү

	Бие ганц ноогдсон алба их. Тийм

	Бэлхнээр ярьж яаж болно. Нөхөр өө!

	ТА

	Сайн дурын хүчтэй гүйцэтгэлд

	Саналаа нэгэнт өгснөөс хойш зүй нь

	Сахилга батыг сайнаар хадгалж

	Шалтгаацах явдал ергүйгээр

	Ноогдсон албан ажлаас завыг олж

	Олон нийтийн бүтээлт ажилд

	Оргилсон хөдөлгөөнөө дайчилбал

	Олох бүтээл нь багагүй шүү. Харин

	Өөр бусдын үзэх өнгөнд

	Үнэхээр идэвхтэй албаны хүн шиг авч

	Үнэн чанартаа олон нийтийн ажилд идэвхгүй ахул

	Үндэсний хувьсгалын ажилд үрийг үлдээж

	Үл чадахыг та мэдэх үү?

	 

	
ХАЛХ МОНГОЛЫН ТУГ8
(МАХН-ЫН 16 ЖИЛИЙН ОЙД БАЯРЫГ ХҮРГЭНЭ)

	Халхын монгол жанжны хувьсгалт цэрэг

	Ардын төрийг мандуулах хуяг

	Монгол орны уудам нутаг өргөн

	Түмний бат хүрээ төмөр хэрэм

	Энэ монгол ардын анхны бүтээл

	Түүний удирдаж байгуулсан ардын цэрэг

	Халх монголын ард иргэний хайрт засаг

	Түмэн ардын жаргалант байдлыг зохиогч

	Монгол улсыг мандуулж тусгаар тогтнох эрхийг хадгалагч

	Үндэсний хувьсгалт ардын төр шударга засаг

	Энэ монгол ардын хувьсгалт намын анхны бүтээл

	Түүний удирдаж байгуулсан ардын хувьсгалт төр амой

	Халхын ард иргэд санал нийлж дайснаа дарж өөрөө өөртөө эзэн болж

	Монголын төрийн эрхийг монгол ард өөрсдөө хөтөлж

	Миний улс, миний төр, улсын хэрэг

	Миний хэрэг миний хэрэг төлөөнөө хэмээх болов оо

	Энэ монгол ардын хувьсгалт намын анхны бүтээл

	Түүний удирдаж байгуулсан шударга гавьяа гэгээн зам амой

	Халх монгол ардын хөрөнгө баялгийн зүйлүүд

	Гадаад дотоодын ноёд түншийн зууш болохыг зогсож

	Монголын баялаг хөрөнгө монголдоо дуурсан үлдээж өрнөөд

	Ардын хөрөнгө арддаа суурьшиж хөгжив.

	Энэ Монгол ардын хувьсгалт намын анхны бүтээл

	Түүний удирдаж мандуулсан хувьсгалын шударга гавьяа амой

	Халх монголын ардын төрд довтлох дайсан

	Гадаад дотоодоос хүчирхэг буурайгаар довтлохуйяа

	Монгол орны батлан хамгаалах хүчээр цаг тухайд

	Түүний толгой хөшүүн гар саврыг хөдлөх өндийх бүр тас цохисоор ирэв.

	Энэ монгол ардын хувьсгалт намын анхны бүтээл 

	Түүний удирдлага бат нэгтгэл мэргэн дадлага онц гавьяа амой

	Халх монголын ард иргэний халуун хань

	Хайрт нөхөр хойд зүгт холбоот их улс буй

	Монголын улсын мандах хөгжих хүчнийг зузаатгах бат тулгуур

	Гүн хамгаалал халуун тусламж хэзээ ч бэлхэн буй

	Энэ монгол ардын хувьсгалт намын анхны бүтээл

	Түүний удирдлага зааж өгсөн хагацашгүй гэгээн зам амой

	Халх монголын улс төр ард нийтийн тулд өөрийн намын

	Гол бодлого намын журмыг хатуугаар сахин хамгаалж

	Монгол ардын хувьсгалт намын гол журмыг удаа дараа эвдэгч нар

	Барууны хорт журам зууны хэтэрхий довтолгоог хуу цохин ирсэн

	Энэ монгол ардын хувьсгалт намын анхны бүтээл

	Түүний агуу их баялаг түүх залж дагуулж ирсэн шударга зам амой

	Халх монголын тугийг азийн зүрхэн дээр 16 жил мандуулж

	Улсыг бататгаж, эдийг арвижуулж, соёлыг хөгжүүлж

	Монголын түмэн иргэний хайрлалыг хүлээж дагуулаад

	Гадаад дотоодын дайсны амин судсыг тасар атгав.

	Энэ монгол ардын хувьсгалт намын анхны бүтээл

	Түүний тасралтгүй их зорилтыг уламжилна.

	 


Ш. АЮУШИЙН АМЬДРАЛ УРАН БҮТЭЭЛ (1903-1938 он)

	Уран зохиолч Ш. Аюуш 1903 онд ард Ширнэнгийн гэрт төржээ. Залуу хүү хувьсгал ялсны дараахнаас нам, улс, олон нийтийн, байгууллагуудад албан хааж, ший жүжгийн ажилд оржээ.

	БНМАУ-ын түүхэнд «1922 оны 2 дугаар сард МХЗЭ-ийн түр цагийн төв хорооны дэргэд 26 хүний бүрэлдэхүүнтэй» ший жүжгийн бүлгэм мөн бүлгэмийн улс төрийн уран сайхныг хянаж байх комисс байгуулжээ»9 гэж тодорхойлон бичсэн байна.

	1922 оны 3 дугаар сарын 28-нд МХЗЭ-ийн хэсэг гишүүдээс эрхлэн С. Буяннэмэхийн зохиосон «Сандо амбан» хэмээх түүхэн сэдэвтэй хамгийн анхны монгол үндэсний шинэ жүжгийг анх тоглоход Ш. Аюуш нөхдийн хамт өөрсдийн сайн дураар зохих ролиудад оролцон тогложээ. Тэд өөрсдийн хүч хөрөнгөөр хувцас хунарыг бэлтгэцгээж ший жүжгийг шинээр тоглон олон нийтэд сонирхуулсан нь ард олны сонирхлыг татаж амжилтыг олсноороо уран сайхны ажлыг цаашид хөгжүүлэх үлгэр дуурайл болсон байна.

	Ш. Аюуш энэ тухай бичихдээ: «... 12-р оны европын 3 дугаар сарын 28-нд хамгийн анх дугаар монгол үндэсний ший жүжиг, театрын уран сайхныг ардын хөвүүд өөрсдийн гар биеэр үүсгэн явуулсан»10 гэж бичсэн байдаг.

	Энэ үеэс хойш МХЗЭ-ийн гишүүд залуучууд өөрсдийн хөрөнгөөр хувцаслан, түүх шастир, ардын харилцаа дуунуудыг хувьсгалт үзэл санаа, үндэсний хэлбэр агуулгаар баяжуулан ший жүжиг зохиож түүнийгээ шарын шашны цам майдарын эсрэг сөргүүлэн тавьсаар байжээ.

	Дарлагч ангийн үзэл санааг тусгасан хувьсгалт агуулга, үндэсний хэлбэртэй энэхүү ший жүжгийг ард түмэн ихээхэн сонирхон үздэг болсноор тус оронд ноёрхож байсан шарын шашны цам майдарт цохилтыг өгч өөрийн зорилгоо биелүүлсээр ирсэн юм. Ийм учраас дарлагч ангийнхны зэвсэг болсон шарын шашныхан, ард түмний дотор шинээр үүсэж байгаа ший жүжгийг элдвээр муулан сурталчилж байснаас зохих хэмжээний бэрхшээлийг учруулж байсан боловч түүхийн хүрд урагш эргэж байдаг тавилангаараа шинээр үүссэн ший жүжгийн нөлөө нь улам идэвхэжсээр байв.

	МХЗЭ-ийн байгууллага, шинээр үүсэн бий болж байсан ший жүжгийн ажилд гишүүдийнхээ дотроос дуу хөгжим болон жүжиг бүжиг зэрэг уран сайханд авьяас бүхий залуучуудыг шилжүүлэн өгсөөр байжээ.

	МАХН, соёл боловсролыг хөгжүүлэн, ард түмнийг бичиг үсэгт сургаж шинэ соёлоор хүмүүжүүлэхийн зэрэгцээ хувьсгалын үйл ажиллагаа, дарлагч ангийн санаа бодол, нүүр царайг олны өмнө биеэр үзүүлэн ухуулах хувьсгалт шинэ агуулгатай шинэ урлаг, уран сайхныг хөгжүүлэх талаар онцгой анхаарч шийдвэртэй арга хэмжээнүүдийг авсаар ирсэн юм.

	1923 оны 7-р сард хуралдсан МАХН-ын 2-р их хурлын тогтоолд «Учрыг нарийвчилбал жүжиг, наадамд эрт одоогийн байдал, шударга, гажуугийн явдал, сайн муугийн харуулал, зовлон зүдүүрийн үр зэрэг гүн нарийн утга чанарыг гаргах нь хүний сэтгэлийг хөдөлгөж сайны удирдал болно»11 гэж заасан байна.

	Манай намын энэхүү заалтын дагуу үндэсний хэлбэртэй хувьсгалт шинэ агуулгатай утга зохиол урлагийг хөгжүүлэхэд Ш. Аюуш хувь нэмрээ оруулсан юм.

	Ш. Аюуш ЗХУ-д явж Дорно дахиныг судлах дээд сургуульд суралцан 1927 онд төгсгөж ирсний дараа Улаанбаатар хотын эвлэлийн хорооны даргаар ажиллаж байх үедээ залуучуудыг хувьсгалын шинэ ёс суртахуунаар хүмүүжүүлэхэд чиглэсэн хэд хэдэн өгүүлэл, товхимол бичиж хэвлүүлсний зэрэгцээгээр уран зохиолын ажлыг оролдож байлаа.

	Ш. Аюуш 1928 онд ардын цэнгэлдэх хүрээлэнд найруулагчаар шилжин ажиллаж байхдаа жүжгийн зохиол бичих, радио үдэшлэгт оролцох ажил хийж байлаа. 1929 онд уран зохиолчдын бүлгэмийн гишүүдийн «Уран үгсийн чуулган» гэдэг эмхэтгэлийг хэвлүүлэн гаргахад Ш. Аюушийн «Үхэрчин хөвүүний байдал», «Малчин ардын дайсан» хэмээх хоёр өгүүлэл нийтлэгджээ.

	«Үхэрчин хөвүүний байдал» хэмээх өгүүлэлд малчин ардын мал аж ахуйд аюулт өвчин тохиолдон сандарч байхад ардын хувьсгалын ачаар бий болсон малын эмнэлэг тэрхүү аюулт өвчнийг шинжлэх ухааны аргаар анагааж байгаагаас малчин ардууд нам засгийн ач тус, бодлогод биширч байгааг харуулсан бол «Малчин ардын дайсан» гэдэг өгүүлэлдээ малын дайсан чоныг устгахыг уриалжээ. Эдгээр нь үнэн чанартаа жинхэнэ өгүүллэгийн хэмжээнд хүрч чадаагүй боловч шинжлэх ухааны мал эмнэлгийн ач тусыг малчин ардын дунд сурталчлах талаар тухай үедээ ач холбогдол бүхий зүйл болсон юм.

	Үүнээс гадна Ш. Аюуш 1929 онд «Амьд сонин зэргийг онц сонирхолтой жүжиг» хэмээгч зохиолоо тусгай ном болгон хэвлүүлсэн. Энэ зохиолын дотор гарах жүжгийн тухай амьд сонин, арван нэгдүгээр он, ардын хувьсгалт намын байдлын тухай хятадын эзэрхэг түрэмгий нараас манай монголыг өөрийн улсын нэгэн муж хэмээн үзсэний хариу захидал хуучны этгээд ба гишүүнээс хөөгдөгсдийн тухай зэрэг хувьсгал ялах үеийн буюу тухай үеийн сэдвүүдээс бүрдсэн энэхүү зохиолдоо зохиогч хуучны феодалын ёс суртахуун болон гадаадын эзэрхэг түрэмгийчүүдийн шунахай бодлого, ардын хувьсгалын ач тусыг ард түмэнд сурталчлах зорилгоор зохиожээ.

	Ш. Аюушийн бичсэн энэхүү зохиол нь уран сайхны шинэ дүр бүтээх талаар дутагдалтай зөвхөн ухуулан илтгэхээс хэтэрч чадаагүй юм.

	Энэхүү амьд сонинууд нь хурал цуглаан хийсний дараа гардаг байжээ. Энэ нь тухайн үеийн үзэгч олон түмнийг шинэ нийгмийн үзэл санаагаар хүмүүжүүлж хуучин нийгмийн хор уршгийг таниулахад чиглэгдэж байжээ.

	Ш. Аюуш шинэ монголын зохиолчид өсөн төрж бойжих түүний байгууллагыг бэхжүүлэх үйл хэрэгт оролцон, ард олныг урлагтай нөхөрлүүлэх, түүнийг ойлгуулж сургах талаар чармайн ажиллаж байв. 1934 оны 11-р сарын 24-нд монголын шинэ үеийн уран зохиолчдын хурал хийж энэхүү хурлаас зохиолч нарт анх удаа зохиолч мөн гэдгийг гэрчлэх батлах олгоход Ш. Аюуш энэ хуралд оролцон батлахаа авч байжээ.

	1934 онд Ардыг гэгээрүүлэх яамнаас эрхлэн манай хувьсгалын ялж дийлсэн түүхт явдал болон түүний удирдагч их жанжин Д. Сүхбаатарын үйл амьдралыг харуулсан жүжгийн зохиол бичих уралдаан зарлахад Ш. Аюуш «Монгол хүү» гэдэг жүжиг бичиж тэрхүү уралдаанд 3-р байр эзэлсэн байна.

	«Монгол хүү» гэдэг тэрхүү жүжгийн зохиол нь одоогоор олдоогүй байгаа юм. МАХН-аас үндэсний хэлбэртэй, хувьсгалт агуулгатай ший жүжгийн ажлыг хөгжүүлэх талаар авч явуулсан арга хэмжээг хэрэгжүүлэн биелүүлэх талаар Ш. Аюуш өөрийн мэдлэг боловсрол, хүч чадлаа дайчлан олон арван шинэ бүтээлүүдийг тухайн үедээ туурвисаар байв.

	Ш. Аюуш 1935 онд «Хатан Долгор, Харц Дамдин» гэдэг аялгуут жүжгээ бичиж найруулан тоглуулсан нь тэр үедээ үзэгч олон түмэнд үнэлэгджээ. 1935 оны 4-р сарын 23-ны ерөнхий сайдын 61 тоот тушаалд «Тус театрын саяхан тавьсан н. Аюушийн зохиож найруулан аялгуут жүжгийн гүйцэтгэлийг зориут жишээ болгон авч сайшааж» уул жүжгийн зохиолч, найруулагч оролцон тоглосон жүжигчид, хөгжимчид зэрэг бүх ажилтнуудыг үнэ бүхий зүйлээр шагнасан байна.

	Энэ аялгуут жүжигт монголын хар шар феодалууд дураар загнан харц ардууд болон ялангуяа эмэгтэйчүүдийг эд уурс мэт доромжлон дарлаж эх орныхоо эд баялгийг гадаадын шунахай булаан эзлэгчдэд дур зоргоороо худалдан, ганцхан биеийн эрх жаргалыг бодохоос ард түмний ашиг тусыг огт боддоггүй байсныг харуулсан байна.

	Энэхүү жүжигт харц ардууд дарлагч ангид дарлуулсангүй өөрсдийнхөө аз жаргал, эрх чөлөөний төлөө амь бие хайрлахгүй тэмцсээр ирснийг ард Дамдин түүний хувиршгүй хань Долгор нарын дүрээр харуулсан бөгөөд эд нар Богдын зарлигийг дагалгүй эсэргүүцсэн учир феодалуудад баривчлагдан явж байхдаа Долгор

	 

	Эр эм болсон бид хоёрыг

	Эзэрхийлэн дарлах боловч та нар

	Эргэн тэмцэх ардын зоригийг мохоохгүй

	 

	гэж эрс шударга хэлж байна.

	 

	Зоригт ардаас

	Энгийн номхон ард биднийг эзэрхийлэн дарлаж

	Энэ мэтээр эзэрхэг ноёдыг эсэргүүцэн тэмцэж 

	Эрх чөлөөгөө авах нь бидний ардын үүрэг шүү

	 

	гэхэд феодалууд тэр самуун этгээдийг бариад ав гэж цагдаа нарт тушаахад тэд ардуудыг баривчлах гэхэд олон ястнаас бүрдсэн ардууд нэгэн санаа зорилгоор урагш давшихад феодалууд зориг мохож боль боль гэж байгаа нь олон үндэстэн ястан ардууд эв саналаа нэгтгэн хүчээ хамтран тэмцвэл дарлагч ангийг дийлэх юм гэдгийг харуулжээ.

	Зохиогч «Хатан Долгор, Харц Дамдин» гэдэг жүжигтээ уран сайхны амьд дүр бүтээх ангийн тэмцлийг тодорхой ялган харуулах талаар дутмаг хандаж, өнгөн талаас нь тоочих маягаар бичсэн тал бий. Монголын орчин үеийн уран зохиолын товч түүхэнд «Театр судлагч, найруулагч, зохиолч Ш. Аюуш уг жүжгийг үндэсний шинэ дуурь бүтээх эрмэлзлээр бичсэн байна. Зохиол нь бадагчилсан дуулалт жүжгүүдийн адил шүлгээр биш, ихэвчлэн үргэлжилсэн хэлбэрээр бичигдсэн бөгөөд хөгжим эгшиглэж дөрвөн аялгуугаар ээлжлэн гүйцэтгэдэг боловч сонгодог дуурийн хэлбэрийг бүтээж амжаагүй, харин тэр үеийн дуулал жүжгийн хэмжээнээ үлдсэн юм»12 гэж мөнхүү зохиолыг дүгнэсэн байдаг.

	МАХН-аас урлаг, утга зохиолыг хөгжүүлэх талаар байнгын анхаарал халамж тавин зохиолчдын хийсэн ажлыг нь дүгнэж, ирээдүйн зорилтыг зааж өгдөг байсан нь 1934 онд МАХН-ын IX их хурлын илтгэлд «Манай театр бол өнгөрсөн жилд Москва хотноо болсон олон улсын хувьсгалт театруудын уралдаанд оролцож ажил нь хангалттайгаар тэмдэглэгдэн иржээ. Мөн театрын хамт жүжгийн зохиолч Ядамсүрэн, Буяннэмэх, Аюуш зэргийн хэдэн хүмүүс 15 орчим тооны жүжгийн зохиолуудыг бичжээ»13 гэж тэмдэглэснээр тодорхойлогдож байгаа юм.

	Ш. Аюуш 1934 онд «Говийн хүүхэн Гүндэгмаа» хэмээх жүжгээ хэвлүүлсэн бөгөөд үүндээ феодалууд эрх чадлаараа далайлган сүрдүүлж эмэгтэйчүүд болон харц ардыг дарлаж байсныг тус оронд ардын хувьсгал ялснаар түүнийг үүрт устгасан юм. Дарлагдсан эмэгтэйчүүдийн төлөөлөгч Гүндэгмаа эрх чөлөөгөө олж эрдэм ном суралцан байгааг харуулснаараа «Хатан Долгор, Харц Дамдин» жүжгийн Долгорын хувь заяанаас өөр байна. Залуу тайж Соронзонгомбо эрх тушаалаар далайлган Гүндэгмаагийн нөхөр Жавхлантыг хугацаагүй цэргийн албанд хөөж явуулаад Гүндэгмааг эхнэр болгон авч байхад ядуу лам Чагнаа Гүндэгмаад туслан оргуулаад Чагнаа өөрөө мэргэн хүн хэмээн худал хэлж Соронзонгомбынхныг төөрөлдүүлэх бөгөөд Гүндэгмаа эзгүй хээр чононд баригдах шахаж байхад гөрөөчин Сүндэв өөрийн охины нэгэн адил зовлонд баригдсан амьтан байна хэмээн өрөвдөн түүнд тусалж байна.

	Ингээд Гүндэгмаа нөхөртэйгөө уулзаж байна. Энэ жүжигт дэвшүүлэн тавьсан нэгэн шинэ дүр бол ядуу лам нар бараг эмэгтэйчүүдтэй нэгэн адил дарлагдсан ядуу ардууд байгаа юм гэдгийг бадарчин Чагнаагийн дүрээр харуулсан.

	БНМАУ-ын түүхэнд «Гучаад оны монголын жүжгийн зохиолд уран бүтээлийн реалист арга батжин бэхжив» гэж тодорхойлсон нь Ш. Аюушийн сүүлийн үеийн уран бүтээлүүдэд зарим талаараа хамаарагдах юм.

	«Говийн хүүхэн Гүндэгмаа» жүжгийн сэдэв нь хувьсгалын эхэн үеийн үйл явдлыг хамарч байгаагаараа урьдах сэдвүүдээс нэлээд өвөрмөц юм. 1930-аад оны үед жүжгийн нэлээд хэдэн зохиол бичсэн Ш. Аюуш нь ийнхүү бүтээлдээ өсөн хөгжиж ялангуяа театрын урлагийг хөгжүүлэх талаар гаргасан ажлын бүтээл багагүй байснаас түүнийг үнэлэн 1935 оны 2-р сарын 25-нд Ардын бага хурлын тэргүүлэгчид, ардын сайд нарын зөвлөлийн гишүүдийн хамтарсан хурлын тогтоолд «ардын цэнгэлдэх улсын төв театрын уран сайхны найруулагч нөхөр Аюуш болбоос тус улсын ардын үндэсний уран сайхны ажилд он удтал идэвхтэйгээр чармайн зүтгэж зохиол найруулгын талаар тус улсад онц ихээхэн ашиг тус бүхий ажлыг бүтээсээр ирсэн»14 гэж тэмдэглээд улсын гавьяат алдарт уран зохиолч цол олгосон байна. 1935 оны 10-р сараас эхлэн намын үнэн, үндэсний эрх сонинуудад уран зохиолын тогтмол буланг бий болгон түүнд зохиолчдыг хуваарилан уран зохиол бичүүлж байсан бөгөөд зохиолч Ш. Аюуш намын үнэн сонинд зохиол бичиж байхаар хуваарилагдсан байна.

	Ингэж Ш. Аюуш нь үнэн сонинд уран зохиолчдын амьдралд шинээр буй болж байгаа үйл явдлын тухай сурвалжлан бичих зарим залуу зохиолчдод зөвлөгөө өгөх, уран бүтээлээсээ хэвлүүлэх ажил хийж байжээ.

	Ш. Аюушийн нэг томоохон бүтээл гэвэл 1937 онд хэвлүүлсэн «Яг 18» гэдэг жүжиг бөгөөд энэ нь бичигдсэн бусад зохиолоо бодвол уран дүрийг нэлээд тодорхой бүтээсэн, тухайн үеийнхээ амьдралтай нягт холбоотой ангийн тэмцлийг харуулсан хамгийн чухал сэдэв байсан юм. Үүндээ сүм хийдийн газар том лам нарын шавь нэрээр тэдний зарц болон сэтгэлийн зовлонг эдлэн харийн хэлний ном ямар ч утга учрыг мэдэхгүй үсэгчлэн цээжилж суусан ядуу лам нар ардын засгийн ач гавьяагаар тэдний үзэл санаанд хувьсгалт өөрчлөлт гарч байгааг үзүүлсэн юм. Монголын орчин үеийн уран зохиолын товч түүхэнд «Яг 18» гэдэг жүжгийг «хуучин шинэ хоёр нийгмийн хувьсгалын үзэл санааны, шашны сүсэг бишрэлийн, хүний дөмөг чанар ба араатан шинжийн хоорондын зөрчлийг харуулсан»15 гэж дүгнэсэн байна. 

	Шинэ нийгмийн шинэ амьдрал эхэлсэн үед хүрээ хийдэд багш шавийн барилдлага нь зөвхөн хэлбэрийн төдий болсон үед захиргаандаа шавь нараа сүрээр айлган барьж байх гэсэн Санзай гавжийн арга, уран аргаар тэднийг хууран мэхлэх гэсэн Шижээ маарамбын арга аль аль нь бүтэлгүй болж тэдний хэтийн зорилго нуран унаж тэдний нөлөө хоногоос хоногт шавь ядуу лам нарын дотор буурч байгааг харуулна. Жүжгийн гол баатрын нэг залуу лам Ойдовыг багш лам нь төлгөндөө үзэж «Чи хэрэв хар болж цэрэгт явах юм бол заавал үхнэ» гэсэн үг, Гаваасүрэнгийн «Чи хар болох юу. Үүнээс хойш би чамтай хэрхэвч нөхөрлөж чадахгүй» гэсэн эсэхийг шийдвэрлэж чадахгүй байх ахул лам хэвээрээ үлдэхгүй түүнийг салаа замын уулзварт очоод яахаа ч мэдэхгүй гайхширсан хүнд байдалд оруулсан боловч тэр, болж байгаа бүх үйл явдлаас дүгнэлт хийж өөрөө замаа зөв сонгон олж цэрэгт явж бичиг эрдэмд суралцан, олон аавын хүүг сурган хүмүүжүүлэх цэргийн дарга болж байна. Энэ нь залуу лам Ойдов, шашны ном үзэхийн зэрэгцээгээр үндэсний хэл бичигт суралцаж байсны нөгөө талаар залуучуудын эвлэлийн гишүүн Гаваасүрэн болон тэдний байгууллагаас зохион явуулж байгаа ажил хүчтэй нөлөөлж түүнийг энэхүү шинэ замд оруулсан байна. Хувьсгал, хуучин нийгмээс хүлээн авсан иргэдийнхээ үйл хэргийг дараа нь үзэл санааг хувьсган шинэчилж хүмүүжүүлж байгааг энэхүү жүжиг үзүүлснээрээ онцлог юм.

	Үүнээс гадна Ш. Аюуш «Хэний буруу вэ?», «Баруун зүүний нугалаа», «Гурван давхар талхигдал», «33 жил болсон нь» зэрэг жүжгүүдийг бичсэн авч энэ нь одоогоор олдохгүй байна.

	Ш. Аюушийн бичсэн «Хатан Долгор, Харц Дамдин», «Говийн хүүхэн Гүндэгмаа», «Яг 18» гэдэг жүжгийн дотор гарч байгаа дүрийг авч үзвэл тус тусдаа өвөрмөц шинж чанартай, өөр өөр дүрүүд юм. Долгор ноёны хатан болгосон Богдын зарлигийг зөрчин өөрийн эрх чөлөөний төлөө тэмцэж яваад цаазаар авхуулж байхад

	Гүндэгмаа ноёныхоос оргон явсаар ардын засагтай золгон эрх чөлөөгөө олж эрдэм номд суралцан боловсорч байна. Монголын хувьсгалт залуучуудын эвлэлийн гишүүн Гаваасүрэн шарын шашны эсрэг идэвхтэй тэмцэж байгаагаар энэ гурван эмэгтэйн дүр өөр өөр бөгөөд ардын засаг эмэгтэйчүүдийг хэрхэн хүмүүжүүлж боловсруулан буйг харуулжээ.

	Түүнчлэн бадарчин Чагнаа ядарсан хүнд тусалж байхад гавж ламын шавь Ойдов шууд сүм хийдийг орхин явж цэрэгт орж шинэ соёлоор хүмүүжиж байна. Эдгээр хүмүүс бол хувьсгалт засгийн энэрэнгүй бодлогын ачаар эрдэм номд суралцан, эх орноо өөрчлөн хөгжүүлэхээр өдрөөс өдөрт өсөн хөгжиж байгаа хүмүүс юм, 

	Тэр үед Ш. Аюуштай хамт ажиллаж байсан Д. Ичинхорлоо, Шаравдоо гуай нар Ш. Аюуш бол цовоо, эелдэг даруу зантай, хүнтэй нөхөрсөг харьцаатай, шударга, олон түмэндээ нэр хүндтэй хүн байсан бөгөөд урлагийг хөгжүүлэх үйл хэрэгт багагүй хувь нэмэр оруулсан хүн юм. Түүнчлэн хувьсгалт урлаг гэдэг юу болохыг олон түмэнд ойлгуулахыг уйгагүй оролддог, хөгжим их сонирхдог ноотны анхны мэдэгдэхүүнтэй, зарим нэг ая зохиодог хүн байсан. 1920-иод оны сүүлч 1930-аад оны эхний үед нийслэл Улаанбаатар хотод майдар гаргахад тэнд жүжигчид очиж, түүнтэй зэрэгцүүлэн уран сайхан явуулдаг байсан бөгөөд тэнд Ш. Аюуш өөрийн биеэр жүжигчдийг удирдан очиж зааварлан уран сайхны ажлыг явуулдаг байлаа. Ингэж сайн зохион байгуулалттай уран сайхан явуулдаг байснаас ардууд майдарыг орхиж уран сайхны зүг цуглардаг байв.

	Үүнээс гадна биеийн тамирыг сонирхон түүгээр байнга хичээллэж залуучуудыг түүнд сургахыг чармайдаг байсан гэж дурсан ярив. Ш. Аюуш жүжгийн зохиол бичихийн зэрэгцээгээр нэлээд шүлгүүд бичсэн байна. Үүнд: «Өвгөн феодалын үг» (1935 он) «Та уншсан уу, бичсэн үү» (1935 он), «Монгол орны дотор» гэдэг аялгуу хөдөлгөөнт шүлэг (1935 он), «Амьд сонин зохиолоос товчилсон шүлэг» (1935 он), «Нөхөр та» (1935 он) «Төв нийслэл дээр толины туяа (1936 он), «Ардын цэргийн анхны наадам дээр алдарт жанжин Сүхбаатар» (1936 он), «Халх монголын туг» (1937 он) «Манай театр» зэрэг шүлгүүдийг зохиож хуучин феодалын нийгмийн ёс суртахууныг шүүмжлэн хэвлэл уран сайхны ач холбогдлыг тайлбарласан байна. Ш. Аюуш «Өвгөн феодалын үг» гэдэг шүлэгтээ

	 

	Эртнээс нааш эзэн болж төрөөд

	Элбэг буянтайгаар жаргаж

	Ард олныг захирч алт мөнгийг авч

	Алд биеийг зарж амар тайвнаар сууж байлаа

	 

	хэмээн феодалын ангийн шинж төрхийг тодорхойлоод тэд хувьсгалаар алдсан эрх ямбаа эргүүлэн авахыг бодож хувьсгалын эсэргүү элдэв хэргийг нууцаар үйлдэвч тэр нь илрэн хувьсгалт төрийн хуульд дарагдахад тэд урьдын бодсон бодлоо орхиё гэж бодоод гэртээ ирэнгүүт:

	 

	Анхны зорьсон хэргээ

	Ахиж хэрхэн гүйцэтгэх билээ гэж хэлэхэд

	Үхэхээ мэдэхгүй үйлээ хүлээсэн

	Өмхөрсөн толгой чи

	Өршөөл тохиолдож

	Өнөөдөр арайхийж гараад

	Ахиж анхны хэргийг

	Санаж бодохыг чинь үзвээс

	Алагдахаас нааш амаа хамхиж

	Чадахгүй толгой байна даа гэж 

	Авгайдаа загнуулав 

	 

	гэжээ.

	Энд феодалын дарлагч анги хэдийгээр үеэ өнгөрөөсөн боловч ер зүгээр бууж өгөхгүй гэдгийг харуулж байна. Тэд Япон, Банчин тийн хойноос санаархан 

	 

	Хий судлын өвчтэй болоод

	Хэзээ үхэхээ мэдэхгүй

	Хэсүүчлэн тэнэж явна

	 

	гэж феодалын нийгмийн ёс суртахуун зан заншил өдрөөс өдөрт сөнөх тавилангаараа сөнөж байгааг нэгэн феодалын бодол үйл явдлаар төлөөлүүлэн харуулжээ. «Та уншсан уу, бичсэн үү?» гэдэг шүлэгтээ, 

	 

	Хэвлэл бол

	Соёлыг хөгжүүлэгч зэвсэг

	Сонорт хүртээх хонх

	Үзэгдээгүйг илрүүлж чадагч толь

	Үнэн бодитойг түгээгч сан

	 

	гэж хэвлэлийн ач холбогдлыг үнэлэн хэвлэлд хүн бүхэн гар бие оролцон хөгжүүлж

	Сонин сэтгүүл уншиж боловсрогтун Сонирхолтой зүйл бичигтүн! гэж уриалсан байна.

	 

	Улаан тугийн алтан догийн туяа

	Тасган овооны баруун этгээдэд тусахад

	Угтаж хүлээсэн түмэн ардын нүдэнд

	Умард зүгээс шинэ наран мандах мэт

	Ухарч зугтсан цагаан гэмингийн этгээдэд

	Уул нурж газар хөдлөх мэт болно

	 

	гэж «Төв нийслэл дээр толины туяа» шүлэгтээ бичжээ.

	«Манай театр» гэдэг шүлэгтээ:

	 

	Манай театрын зорилго бол 

	Малчин ардыг хамгаална. 

	Маркс, Лениний сургаалыг

	Магад үнэнээр биелүүлнэ.

	 

	гэж бичсэн байдаг.

	Ш. Аюушийн 1935-1936 онуудад бичсэн шүлэг нь цөм ухуулга суртал нэвтрүүлэгт чиглэгдсэн юм. Эдгээр шүлэг ур чадлын хувьд зохих хэмжээнд хүрч чадаагүй өнгөн талаас тоочсон учир дутагдалтай тал бий.

	Ийнхүү жүжгийн зохиол, шүлэг өгүүлэл тэмдэглэл бичихийн зэрэгцээгээр тэр үед театрт тавигдаж байсан олон жүжгийг найруулан тавьж «Монголын театрын тухай урлаг утга зохиолын тухай гучаад ондоо хамгийн дорвитой юм хийсэн»16 Ш. Аюуш театр судлалын талаар «Ардын үндэсний хувьсгалын театрын уран сайхны түүхээс товчилсон дэвтэр» (1936 он) «Театрын уран сайхан» (1936 он) гэдэг хоёр зохиолоо бичиж тусгай ном болгон хэвлүүлсэн байна.

	Ш. Аюуш «Ардын үндэсний хувьсгалын театрын уран сайхны түүхээс товчилсон дэвтэр» гэдэг товхимлыг зохиож уран сайхны түүхийг анх удаа бичсэн юм. Ш. Аюуш энэхүү зохиолдоо хувьсгалаас өмнөх үеийн монгол үндэсний уран сайхан ялангуяа манай оронд өргөн дэлгэр ноёрхож байсан буддын ба хятадын уран сайхны дарлагч анги, колоничлогч гүрний эрх ашгийг хамгаалсан харгис шинж чанарыг тодорхойлсон монголын үндэсний уран сайхны хөгжлийг таван үе шат болгон ангилан ялгаварлаж тус бүрийн онцлог түүний хөгжлийг тайлбарлажээ. Түүнчлэн манай урлаг МАХН-ын удирдлагаар өөрийн хөгжлийн явцад буддын шашны урлаг, хятадын эзэрхэг түрэмгийчүүдийн эрх ашгийг хамгаалсан харгис урлагтай ширүүн тэмцлийг явуулан түүнийг ялан дийлж зайлуулаад түүний байр суурийг эзлэн ард түмнийг хувьсгалт шинэ үзэл санаагаар хүмүүжүүлэхэд чухал хувь нэмэр оруулсныг тодорхойлон өгсөн.

	Тэгвэл «Театрын уран сайхан» гэдэг зохиолоо дотор нь театрын уран сайхан, гадаад олон улсуудын театрын уран сайхан, холбоот улсын театрын уран сайхан, кино, цирк, үдэшлэг, амьд сонин, карнавал, кукол, клуб, улаан булан, улаан гэр, буддын шашны театрын уран сайхан, хятадын театрын уран сайхны тухай тус бүрд нь ангилан тэдгээрийн хоорондын ялгаа зорилго гүйцэтгэх үүргийг тайлбарлан манай театр клубүүдэд «Аливаа ший жүжиг тавихдаа эрхбиш урьдаас бэлтгэлтэй түүний утга учир найруулгыг өөрийн ангийн соёлын хүрээнд багтаан гүйцэтгэх»17 нь чухал бөгөөд ийнхүү нарийн зохион байгуулалттай чадамгай, үнэхээр олон түмний сэтгэл санааг өөрийн зүгт татах чадалтай баймааж тэрхүү дарлагч ангийн урлагийг зайлуулан түүний байр суурийг эзлэх ёстой гэдгийг дэвшүүлэн тавьсан байна.

	Ш. Аюушийн зохиосон энэхүү хоёр номын тухайн үед гүйцэтгэсэн үүрэг ач холбогдлын тухай монголын орчин үеийн уран зохиолын товч түүх «уран зохиолын бусад төрлийг бодоход жүжгийн зохиолын өв уламжлал бага, байгаа тэр нь шинэ үеийн жүжгийн зохиолын хөгжилд тод нөлөөлөх чадлаар сул байсан тэр үед нөгөө талаас хувьсгалын утгатай жүжгийн зохиолыг бүтээх, театрын урлагийг олон түмнийг гэгээрүүлэн соёлжуулахад ашиглах их зорилтыг намаас дэвшүүлсэн явдалд чухал үүрэг гүйцэтгэсэн юм»18 гэж үнэлсэн байна.

	Ш. Аюуш нь уран бүтээлээ ийнхүү ард түмний амьдрал дундаас сэдэвлэн бичиж нийт ард түмнийг хувьсгалт үзэл санаа, шинэ ёс суртахуунаар хүмүүжүүлэх, хувьсгалт утга зохиол урлагийг намын үзэл суртлын чухал зэвсэг болгоход тэр үеийнхээ сэхээтэн нөхдийн хамт тэдний тусламж дэмжлэгтэй хамтран зүтгэсээр иржээ.

	Ш. Аюуш уран бүтээлдээ аливаа мөлжлөг хуучин нийгмийн хоцрогдол түмний ёс суртахууны эсрэг тууштай тэмцэгч хөдөлмөрчин ард түмний дүрийг тусган шинэ ёс суртахуун, хувьсгалт үзэл санааг дэвшүүлэн тавьж, амьдралын үнэн бодит үйл явдлыг уран сайхны аргаар ард түмэнд ойлгуулах зорилт тавин ажиллаж байснаараа монголын шинэ үеийн утга зохиол бүрэлдэн тогтох үйлст зохих хувь нэмрээ оруулж зохиолч жүжигчдийн уран чадварыг дээшлүүлэхэд ихээхэн чармайлт гаргасан хүн юм.

	Ш. Аюуш нь бусад зохиолчдын хамт хувьсгалт уран зохиолыг хөгжүүлэхээр зүтгэн байх хугацаандаа уран сайхны дүрийг бүтээх шинэ эрэл хайгуул, шинэ туршилт сорилт хийхдээ алдаж осолдсон зүйлүүд байгааг хэлэх хэрэгтэй.

	Ш. Аюушийн зохиолыг бүхэлд нь аваад үзэхэд зарим жүжгийн зохиолууддаа хэлбэрдэх, хуулбарлах хандлагатай байснаас болж тодорхой биш бүдүүвч дүрүүдийг бүтээж заримдаа хувьсгалт үзэл санааг бүрхэгдүүлэн улмаар тавьсан зорилгодоо хүрч чадаагүй тал байгаа юм.

	1963 онд хуралдсан намын үзэл суртлын ажилтнуудын улсын зөвлөгөөний хурал дээр «үзэл суртлын ажлын одоогийн зорилтын тухай» илтгэлдээ Намын Төв Хорооны нарийн бичгийн дарга Б. Лхамсүрэнгээс «Нэг хүнийг тахиж шүтэж байсан үед хэлмэгдсэн Ядамсүрэн, Буяннэмэх, Аюуш зэрэг зохиолчдыг иргэний талаар цагаатгасан явдал бөл тэдний зохиолыг үзэл санаа урлагийн талаар ноцтой дутагдалгүй юм гэсэн хэрэг огт биш ээ. Тэдний нэлээд зохиолд амьдралыг бүдүүвчлэн хуулбарласан зүйл ба үндсэрхэг үзлийн тусгал бий»19 гэж хэлснийг энэ номтой танилцсан уншигч нар анхаарах ёстой.

	Ш. Аюуш улс төр уран сайхны зөвлөлийн дарга байхдаа 1936 онд санаачлан М. Горькийд захидал бичих ажлыг зохион байгуулсан бөгөөд энэ нь Монгол— Зөвлөлтийн зохиолчдын харилцаа холбоог бэхжүүлэх зөвлөлтийн утга зохиолоос суралцах явдалд шинэ тутам өсөж байсан зохиолчдод чухал хувь нэмэр болсон юм.

	Ш. Аюуш 1936 онд ардыг гэгээрүүлэх яамны дэд сайд, 1937 оны 12-р сараас цэргийн клубийн даргаар тус тус томилогдон ажиллаж байсан.

	Ш. Аюуш зохиол бичихийн зэрэгцээгээр орос хэлнээс орчуулга хийж зөвлөлтийн мэргэжилтнүүдээс байнга сурч байсан бөгөөд энэ нь түүний уран бүтээлийнх нь чанар чансаа сайжрахад зохих ёсоор нөлөөлсөн байна. Ш. Аюушийн уран бүтээлийн эмхэтгэл үүнээс өмнө гарч байгаагүй бөгөөд түүний зарим гар бичмэл эхүүд одоогоор олдохгүй байгаа юм.

	Энэ эмхэтгэлд түүний сонин сэтгүүлд бичсэн зүйлс болон биеэ даалгаж тусгай ном болгон хэвлүүлсэн зохиолууд урлаг судлалд холбогдох зарим өгүүллүүд голчлон орж байгаа юм.

	Ш. Аюушийн зохиолыг уншиж судлахдаа түүнд шүүмжлэлтэй хандах нь чухал юм.

	Ш. Аюушийн зохиолыг эмхэтгэн хэвлэж байгаагийн зорилго бол монголын орчин үеийн социалист реализмын утга зохиол, урлаг үүсэн хөгжиж ирэхдээ ямар янзын бэрхшээлтэй замыг туулж ирсэн түүхийг судалж түүнд үнэн зөв дүгнэлт өгч шинжлэн судлахад зориулагдсан юм.

